ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ՆՈՅԵՄԲԵՐԻ 20-Ի N 1659-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Ընթացիկ իրավիճակը և իրավական ակտի ընդունման անհրաժեշտությունը

Հայաստանի Հանրապետության կառավարության 2025 թվականի նոյեմբերի 20-ի ««Հանրակացարաններ» պետական ոչ առևտրային կազմակերպությունը լուծարելու, անշարժ գույքն անհատույց, անժամկետ օգտագործման տրամադրելու, անշարժ գույքը հետ վերցնելու և ամրացնելու մասին» N 1659-Ա որոշման (այսուհետ՝ Որոշում) 1-ին կետի համաձայն՝ նախատեսվում է 2026 թվականի փետրվարի 1-ից լուծարել Աշխատանքի և սոցիալական հարցերի նախարարության (այսուհետ՝ Նախարարություն) «Հանրակացարաններ» պետական ոչ առևտրային կազմակերպությունը (այսուհետ՝ Կազմակերպություն)։ Որոշման 5-րդ կետով, մասնավորապես, նախատեսվում է Կոմիտեին ամրացված և Կազմակերպության կողմից փախստականների ժամանակավոր բնակեցման համար օգտագործված՝ ՀՀ, քաղ. Երևան, Նոր Նորքի 2-րդ զանգված, Մոլդովական 29/1 հասցեում գտնվող շենքի (N 17052023-01-0374 վկայական) 1-ին հարկի 201.4 քառ. մ մակերեսով NN 113-124, 126 և 128 բնակարանները (այսուհետ նաև՝ Անշարժ գույք) հետ վերցնել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեից (այսուհետ՝ Կոմիտե) և ամրացնել Նախարարությանը (գույքը դեռևս Նախարարությանը չի ամրացվել)։ Նշված իրավակարգավորումը, մասնավորապես, նպատակ ուներ ապահովելու Հայաստանի Հանրապետությունում ապաստան ստացած փախստականների սոցիալական ինտեգրման համար սոցիալական աջակցության կազմակերպումն Անշարժ գույքի շրջանակներում՝ մասնավոր կազմակերպության միջոցով, որի ընտրությունը հնարավոր կլիներ կազմակերպել պետական սոցիալական աջակցության ծրագրերի շրջանակում սոցիալական ինտեգրմանը կամ վերաինտեգրմանն ուղղված օգնության տրամադրման կարգն ու պայմանները հաստատող Կառավարության համապատասխան որոշման ընդունումից հետո։ 
Մինչդեռ, Հայաստանի Հանրապետության կառավարության 2025 թվականի դեկտեմբերի 25-ի N 1957-Ն որոշմամբ, ի թիվս այլնի, նախատեսվում է Անշարժ գույքում բնակվող անձանց (ընտանիքների) կացարանով ապահովման սոցիալական ծառայության  տրամադրումը կազմակերպել «Օթևան» պետական ոչ առևտրային կազմակերպության միջոցով՝ նախատեսելով վերջինիս կողմից նշված անձանց (ընտանիքների) հետ անհատույց օգտագործման պայմանագրերի կնքում այդ որոշումն ուժի մեջ մտնելուց հետո՝ մեկ ամսվա ընթացքում։ Ընդ որում՝ նշված պայմանագրերը կնքվելու են մեկ տարի ժամկետով՝ 01.02.2026-01.02.2027 թթ․ ժամանակահատվածի համար, որից հետո Անշարժ գույքը նախատեսվում է օգտագործել Հայաստանի Հանրապետությունում ապաստան ստացած փախստականներին սոցիալական աջակցության ոլորտի սոցիալական ծառայությունների տրամադրումը կազմակերպելու նպատակով՝ կրկին՝ «Օթևան» պետական ոչ առևտրային կազմակերպության միջոցով։ Նշված իրավակարգավորումը բխում է Անշարժ գույքում բնակվող անձանց (ընտանիքների)  կացարանով ապահովման սոցիալական ծառայության տրամադրման, ինչպես նաև Անշարժ գույքի սպասարկման և պահպանման անընդհատությունն ապահովելու անհրաժեշտությունից, ինչպես նաև կացարանով ապահովման ծառայության տրամադրման կազմակերպման ոլորտում Նախարարության՝ ներկայումս որդեգրած քաղաքականությունից, այն է՝ սոցիալական բնակարանային պետական ֆոնդի համալրման ու կառավարման աշխատանքներն իրականացնել կենտրոնացված եղանակով՝ «Օթևան» պետական ոչ առևտրային կազմակերպության միջոցով։ 
Բացի այդ՝ Որոշման ընդունումից հետո պարզվել է, որ Որոշման 4-րդ կետում առկա է անճշտություն, մասնավորապես՝ ՀՀ, Արարատի մարզ, Մասիս գյուղ, Դարբնիկ, Անդրանիկի փողոց 2 հասցեի փոխարեն պետք է լինի․ «ՀՀ, Արարատի մարզ, Դարբնիկ համայնք, 5-րդ փողոց, 3»՝ ըստ անշարժ գույքի՝ Կոմիտեում էլեկտրոնային հաշվառում ստացած տվյալների։ Նշված հանգամանքներն էլ մեծապես պայմանավորել են նախագծի ընդունման անհրաժեշտությունը։        


2.  Առաջարկվող կարգավորման բնույթը
 
Հիմք ընդունելով վերոգրյալը՝ Նախագծով առաջարկվում է ՀՀ, քաղ. Երևան, Նոր Նորքի 2-րդ զանգված, Մոլդովական 29/1 հասցեում գտնվող շենքի (N 17052023-01-0374 վկայական) 1-ին հարկի 201.4 քառ. մ մակերեսով NN 113-124, 126 և 128 բնակարանները, ի թիվս մնացած անշարժ գույքի (տարածքների), հանձնել Օթևան» պետական ոչ առևտրային կազմակերպության անհատույց, անժամկետ օգտագործմանը՝ Հայաստանի Հանրապետությունում ապաստան ստացած փախստականներին սոցիալական աջակցության ոլորտի սոցիալական ծառայությունների տրամադրումը կազմակերպելու նպատակով։ Միաժամանակ, հաշվի առնելով այն հանգամանքը, որ վերացել է Անշարժ գույքը Կոմիտեից հետ վերցնելու և Նախարարությանն ամրացնելու անհրաժեշտությունը՝ Նախագծով առաջարկվում է ուժը կորցրած ճանաչել Որոշման համապատասխան իրավակարգավորումները (փոփոխել դրանք)։
Միաժամանակ, Նախագծի 4-րդ կետի 1-ին ենթակետում վերացվել է «ՀՀ, Արարատի մարզ, Մասիս գյուղ, Դարբնիկ, Անդրանիկի փողոց 2» հասցեում առկա անճշտությունը։                    

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է Հայաստանի Հանրապետության աշխատանքի և սոցիալական հարցերի նախարարության կողմից։

4. Ակնկալվող արդյունքը

Իրավական ակտի ընդունման արդյունքում կապահովվի Հայաստանի Հանրապետությունում ապաստան ստացած փախստականներին սոցիալական աջակցության ոլորտի սոցիալական ծառայությունների  որակյալ, արդյունավետ և անընդհատ տրամադրման կազմակերպումը։ 

5. Նախագծի ընդունման կապակցությամբ այլ նորմատիվ իրավական ակտերի ընդունման, ինչպես նաև պետական կամ տեղական ինքնակառավարման մարմնի բյուջեում եկամուտների կամ ծախսերի ավելացման կամ նվազեցման անհրաժեշտությունը․

Նախագծի ընդունման կապակցությամբ այլ նորմատիվ իրավական ակտերի ընդունման, ինչպես նաև լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և (կամ) այլ ռազմավարություններ.

Նախագիծը բխում է ՀՀ Կառավարության 2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության Ծրագրի 4-րդ՝ «Մարդկային կապիտալի զարգացում» կետի 4.6-րդ ենթակետի 4-րդ պարբերությունով սահմանված նպատակից, այն է՝ բնակարանով ապահովման միասնական սոցիալական քաղաքականության մշակում՝ ցածր եկամուտներ ունեցող, ինչպես նաև անապահով ընտանիքներին և խոցելի այլ խմբերին մշտական կամ ժամանակավոր կացարաններով ապահովելու նպատակով։ 


